	ՀԻՄՆԱՎՈՐՈՒՄ
«Իրավասու մարմին նշանակելու մասին» Հայաստանի Հանրապետության կառավարության որոշման նախագծի ընդունման անհրաժեշտության

	1.
	Ընթացիկ իրավիճակը և իրավական ակտի ընդունման անհրաժեշտությունը

	
	«Արտակարգ իրավիճակների կանխման և վերացման բնագավառում Անկախ պետությունների համագործակցության մասնակից պետությունների համագործակցության մասին» համաձայնագիրը (այսուհետ` Համաձայնագիր) ստորագրվել է 2015 թվականի հոկտեմբերի 16-ին Բուրաբայում (Ղազախստանի Հանրապետություն), Հայաստանի Հանրապետության Նախագահ Սերժ Սարգսյանի կողմից:
Համաձայնագրով նախատեսվում է, որ կողմերից մեկի տարածքում արտակարգ իրավիճակի առաջացման դեպքում այդ Կողմը կարող է օգնության հայցով դիմել այլ կողմի կամ կողմերի: Կողմերն օգնություն միմյանց տրամադրում են կամավորության սկզբունքով` իրենց հնարավորությունների սահմաններում: Օգնության տրամադրման պայմաններն որոշվում են յուրաքանչյուր կոնկրետ դեպքում` հայցող և տրամադրող կողմերի պայմանավորվածության համաձայն:

Համաձայնագիրը նպատակաուղղված է ԱՊՀ մասնակից պետությունների անվտանգության ամրապնդմանը և ակտիվ ու համակարգված համագործակցության ծավալմանը հետևյալ հիմնական ձևերով`

- արտակարգ իրավիճակների մասին փոխադարձ իրազեկում,

- արտակարգ իրավիճակների կանխատեսում և մշտադիտարկում, 

- արտակարգ իրավիճակների վերացման միջոցառումների պլանավորում ու անցկացում,

- արտակարգ իրավիճակներում բնակչության գործողությունների նախապատրաստման կազմակերպման ուղղությամբ փորձի փոխանակում, 

- արտակարգ իրավիճակների կանխման և վերացման վերաբերյալ տեղեկատվության, պարբերական հրատարակությունների, մեթոդական և այլ գրականության, տեսա և լուսանկարչական նյութերի փոխանակում,

- համատեղ կոնֆերանսների, սեմինարների, աշխատանքային խորհրդակցությունների, վարժանքների և մասնագիտացված ցուցահանդեսների կազմակերպում,
- պայմանագրային հիմունքներով մասնագետների պատրաստում և այլ գործունեության իրականացում, փորձնակ-հետազոտողների, դասախոսների, գիտնականների և մասնագետների փոխանակում:

Համաձայնագրի վավերացմամբ պարզեցվում է ԱՊՀ տարածքում ԱՊՀ մասնակից պետությունների արտակարգ իրավիճակներին միասնական արձագանքման կարգը` նվազագույնի հասցնելով և պարզեցնելով սահմանահատման, արտակարգ իրավիճակների կանխման, դրանց հետևանքների վերացման, օգնության ցուցաբերման համար անհրաժեշտ սարքավորումների և ապահովման նյութերի մաքսային ձևակերպումների (ներկրման, արտահանման, տարանցման) գործընթացները և հնարավորություն է ստեղծվում արտակարգ իրավիճակների կանխարգելման ու հետևանքների վերացման գործընթացում լուծել ժամանակի սղության խնդիրը:

Հայաստանի Հանրապետության սահմանադրական դատարանի 2017 թվականի հունվարի 24-ի ՍԴՈ 1338 որոշման համաձայն Համաձայնագրում ամրագրված պարտավորությունները համապատասխանում են Հայաստնաի Հանրապետության Սահմանադրությանը:

2017 թվականի փետրվարի 27-ին Հայաստանի Հանրապետության Ազգային ժողովի կողմից վավերացվել է 2015 թվականի հոկտեմբերի 16-ին ստորագրված «Արտակարգ իրավիճակների կանխման և վերացման բնագավառում Անկախ պետությունների համագործակցության մասնակից պետությունների համագործակցության մասին» համաձայնագիրը:

Համաձայնագրի 4-րդ հոդվածի համաձայն` Կողմերը՝ Համաձայնագրի ուժի մեջ մտնելու համար անհրաժեշտ ներպետական ընթացակարգերի կատարման մասին ծանուցման հետ միաժամանակ ավանդապահին տեղեկացնում են լիազոր մարմնի մասին, որը պատասխանատու է Համաձայնագրի իրագործման համար:
«Հայաստանի Հանրապետության միջազգային պայմանագրերի մասին» Հայաստանի Հանրապետության օրենքի 51-րդ հոդվածի 3-րդ մասի համաձայն՝ եթե ուժի մեջ մտած միջազգային պայմանագրի կատարման հարցերով Հայաստանի Հանրապետության վրա պարտավորություն է դրված նշանակել իրավասու մարմին, ապա նման մարմնի նշանակման վերաբերյալ որոշում է ընդունում Հայաստանի Հանրապետության կառավարությունը, եթե Հայաստանի Հանրապետության Սահմանադրությամբ կամ համապատասխան միջազգային պայմանագրով նման իրավասությունն ուղղակիորեն վերապահված չէ Հայաստանի Հանրապետության այլ մարմնի: Հայաստանի Հանրապետության իրավասու մարմնի նշանակման հարցով իրավասու գերատեսչությունը կառավարության գործունեության կարգով սահմանված կարգով մշակում և նրա քննարկմանն է ներկայացնում համապատասխան որոշման նախագիծ:
Հետևաբար, ներկայացված նախագծի ընդունման անհրաժեշտությունը բխում է Համաձայնագրի 4-րդ հոդվածի և «Հայաստանի Հանրապետության միջազգային պայմանագրերի մասին» Հայաստանի Հանրապետության օրենքի 51-րդ հոդվածի 3-րդ մասի պահանջներից:

	2.
	Կարգավորման նպատակը և բնույթը

	
	Սույն նախագծով նախատեսվում է «Արտակարգ իրավիճակների կանխման և վերացման բնագավառում Անկախ պետությունների համագործակցության մասնակից պետությունների համագործակցության մասին» համաձայնագրի իրականացման հարցերով իրավասու մարմին նշանակել Հայաստանի Հանրապետության արտակարգ իրավիճակների նախարարությանը:

	3.
	Նախագծի մշակման գործընթացում ներգրավված ինստիտուտները և անձինք

	
	Նախագիծը մշակվել է Հայաստանի Հանրապետության արտակարգ իրավիճակների նախարարության կողմից:

	4.
	Ակնկալվող արդյունքը

	
	Նախագծի ընդունմամբ կապահովվեն Համաձայնագրի գործնականում իրականացումը, ԱՊՀ մասնակից պետությունների բարօրության և անվտանգության նկատառումներով արտակարգ իրավիճակների կանխման ու վերացման բնագավառում համագործակցությունը, Համաձայնագրի իրականացման ընթացքում լիազոր մարմինների անհրաժեշտ շփումները, ինչպես նաև Համաձայնագրի և «Հայաստանի Հանրապետության միջազգային պայմանագրերի մասին» Հայաստանի Հանրապետության օրենքի պահանջների կատարումը:

	ՏԵՂԵԿԱՆՔ
Նախագծի ընդունման առնչությամբ ընդունվելիք այլ իրավական ակտերի կամ դրանց ընդունման անհրաժեշտության բացակայության մասին

	
	Սույն նախագծի ընդունմամբ այլ իրավական ակտերի ընդունման անհրաժեշտություն չի առաջանում:

Սույն նախագիծը համապատասխանում Հայաստանի Հանրապետության կողմից ստանձնած միջազգային պարտավորություններին:

	ՏԵՂԵԿԱՆՔ
Պետական բյուջեում կամ տեղական ինքնակառավարման մարմինների բյուջեների վրա ազդեցության

	
	Սույն որոշման նախագծի ընդունումը Հայաստանի Հանրապետության պետական բյուջեի եկամուտներում և ծախսերում ավելացում կամ նվազեցում, ինչպես նաև լրացուցիչ ֆինանսական միջոցների անհրաժեշտություն չի առաջացնում:

